
НОГИРОНЛИГИ БОР 
ШАХСЛАРНИ ДАВЛАТ 
ТОМОНИДАН ҚЎЛЛАБ-
ҚУВВАТЛАШ МАСАЛАЛАРИ

Каримов Бекзоджон Илхомович
ТДИУ мустақил изланувчи

Ижтимоий ҳимоя тизимининг энг асосий устувор жиҳатларидан бири – бу ижтимоий ҳимояга муҳтож 
аҳоли қатламининг ижтимоий хавфсизлигини ҳар томонлама таъминлашдир. Ижтимоий хавфсизлик 
деганда давлат томонидан ҳимояланишга муҳтож бўлган аҳоли қатламларининг жамиятда ўз ҳуқуқ 
ва манфаатларига эга бўлиши, ҳар қандай вазиятда давлат томонидан уларга ғамхўрлик қилиниши 
кабилар тушунилади. Бошқача қилиб айтганда ижтимоий ҳимояга муҳтож аҳоли давлатнинг мустаҳкам 
ва барқарор ҳимояси остида бўлиши улар учун ижтимоий хавфсизликнинг тақдим этилишини англатади. 
Ижтимоий ҳимоя тизимининг энг нозик қатламларидан бири бўлган ногиронлиги бор шахслар давлат 
томонидан айнан ана шундай ижтимоий хавфсизлик билан кафолатланиши муҳим аҳамият касб этади.

Мамлакатда ногиронлиги бор шахслар учун ижтимоий хавфсизликни кафолатлаш, уларнинг қадри, 
ҳуқуқ ва манфаатларини таъминлайдиган ижтимоий ҳимоя тизимини ривожлантириш давлатнинг ижти-
моий-иқтисодий ривожланиши учун ижобий аҳамиятга эга бўлиб, буни қуйидагиларда кўриш мумкин:

●	 ногиронлиги бор фарзандларни тарбиялаб вояга етказадиган оилалар давлатнинг уларга 
ҳамдард эканлигини ҳис қилишади, бу эса ушбу оилаларнинг бошқа барча аъзоларини давлат 
ва жамиятга нисбатан бўлган ҳурмат ва эҳтиром билан муносабатда бўлишларига олиб келади. 
Бундай фуқаролар давлатнинг уларнинг яқинлари бўлган ногиронлиги бор шахсларга кўрсатган 
ғамхўрлигини унутмасликка ҳаракат қиладилар ва ҳар қандай вазиятда давлат манфаатини 
уйлаб ҳаракатланишни ўзларининг инсоний бурчлари деб биладилар. Бу эса табиий равишда 
бундай фуқароларнинг мамлакат ижтимоий-иқтисодий ривожланиши йўлида астойдил ҳаракат-
ланишларига замин яратади ва мамлакатдаги ривожланган инсоний жамиятнинг шаклланишига 
ўзининг муносиб ҳиссасини қўшади;

●	 ногиронлиги бор шахсларга таълим бериш, уларни касбга ўргатиш ва иш билан таъминлаш 
мамлакат иқтисодий салоҳиятидан максимал даражада тўлиқ фойдаланиш йўлидаги ижобий 
қадамлардан бири бўлиб, бунинг натижасида ногиронлиги бор шахслар ўз эгаллаган билим ва 
касблари билан маҳсулот ва хизматлар яратишда фаол иштирок этадилар. Бу эса мамлакат 
ижтимоий-иқтисодий ривожланиши учун, керак бўлса мамлакатда яратиладиган ялпи ички маҳ-
сулот ҳажмининг ошиши учун ўз манфаатини беради;

●	 давлат томонидан ногиронлиги бор шахслар учун хизмат қиладиган инфратузилмани ривожлан-
тириш, уларни тиббий ва ижтимоий реабилитация қилиш, замонавий протез – ортопед буюмлари 
ва реабилитация воситалари билан таъминлаш мақсадида амалга ошириладиган дастурлар тад-
биркорлик субъектларининг ривожланиши ва мамлакат фуқаролари учун қўшимча иш жойлари-
нинг яратилишига олиб келади. Бу эса мамлакат ижтимоий-иқтисодий ривожланиш даражасини 
белгилашда муҳим омиллардан бири бўлган бизнес ва тадбиркорлик муҳитининг ривожланиши 
ҳамда иқтисодий фаол аҳоли сонининг ошишига муносиб ҳиссасини қўшади.

Бугунги кунда ногиронлиги бор шахсларни давлат томонидан қўллаб-қувватлаш усуллари кўп бўлиб, 
улар орасида энг кенг тарқалган усуллар 1-расмда келтирилган.

1-расм: Ногиронлиги бор шахсларни давлат томонидан қўллаб-қувватлаш усуллари1

1-расмда ногиронлиги бор шахсларни давлат томонидан қўллаб-қувватлашнинг энг кенг тарқалган 
усуллари кўрсатилган бўлиб, қуйида шу усулларнинг ҳар бири хусусида амалий мисолларни келтириш 
орқали қисқача тўхталиб ўтамиз:

■	 Ногиронлиги бор фарзандларни вояга етказаётган оилаларни ижтимоий ва молиявий қўллаб-қув-
ватлашда турли хил ёрдам воситаларидан фойдаланилади, жумладан, мунтазам равишда ҳар 
ой тўланадиган ижтимоий нафақалар, оилаларга бепул психологик хизматлар кўрсатиш, шунин-
гдек, оилаларни улар учун манфаат келтирадиган турли хил ҳукумат дастурларида иштирок эти-
шларини қўллаб-қувватлаш;

■	 Ногиронлиги бор шахсларга ғамхўрлик кўрсатадиган, таълим берадиган ва касб ўргатадиган 
муассасаларни қўллаб-қувватлашда давлат томонидан хусусий секторнинг иштирок этиши ҳам 
рағбатлантирилади. Бундай рағбатлантиришнинг, асосан, иккита усули мавжуд бўлиб, биринчиси 
янги шу мақсадда ташкил этиладиган хусусий сектор ташкилотлари учун турли хил имтиёзлар 
берилади, иккинчиси эса йирик компанияларнинг ўз корпоратив ижтимоий жавобгарлик дастур-
лари асосида ногиронлиги бор шахсларга хизмат кўрсатадиган муассасаларни ташкил этиши 
қўллаб-қувватланади;

■	 Ногиронлиги бор шахсларга ижтимоий нафақалар ажратиш ва моддий ёрдам кўрсатишда давлат 
томонидан ногиронлиги бор шахслар доимий равишда ижтимоий нафақалар билан таъминла-
нишдан ташқари протез – ортопед буюмлари ва реабилитация воситалари, шу жумладан, ноги-
ронлик аравачалари билан таъминланиб туради;

■	 Ногиронлиги бор шахсларга қулайлик туғдирадиган рақамли технологияларни ишлаб чиқиш ва 
жорий этишни қўллаб-қувватлашда давлат бундай технологияларни яратадиган хусусий компа-
нияларни турли хил имтиёзлар билан рағбатлантиради. Масалан, Японияда Panasonic, Toyota, 
Honda, Hitachi каби машҳур компаниялар ўз асосий фаолиятларидан ташқари бундай технологи-
яларни яратиш учун давлат буюртмасини бажариш билан ҳам шуғулланишади;

■	 Ногиронлиги бор шахсларни иш билан таъминлашда давлат хусусий сектор компанияларини 
фаол жалб этишга ҳаракат қилади. Масалан, Россия Федерациясидаги йирик савдо тармоқла-
ридан бири бўлган “АТАК” компанияси ногиронлиги бор шахсларни ўз дўконларида кассирлик 
лавозимига ёллайди. Ҳиндистондаги машҳур курьерлик компанияларидан бири ўз хизматларини 
бажаришда 600 нафарга яқин ногиронлиги бор шахсларни ёллаган;

1	 Ушбу расм муаллифнинг ўзи томонидан яратилди.

■	 Ногиронлиги бор шахсларни иш билан таъминлайдиган ташкилотларни субсидиялар ва бошқа 
турли хил имтиёзлар билан қўллаб-қувватлашда давлат субсидиялардан ташқари турли хил 
солиқ ва бож имтиёзларини бериш тизимини йўлга қўйган. Масалан, Японияда хорижлик фуқа-
роларга хизмат кўрсатадиган Иммиграция марказларининг кафе ва ошхоналарида ногиронларни 
ишга ёллаш тизими йўлга қўйилган бўлиб, бунинг натижасида ушбу кафе ва ошхоналар давлат 
томонидан турли хил имтиёзларга эга бўлишади.

Умуман олганда, дунё мамлакатлари, хусусан, ривожланган мамлакатларда давлат томонидан 
ногиронлиги бор шахсларни қўллаб-қувватлашда хусусий секторни фаол жалб қилишга муҳим эътибор 
қаратилади. Бунинг асосий сабаби шундаки, хусусий сектор бу масалада қўшимча куч бўлиб, у ўзининг 
молиявий имкониятлари ва рақобатбардош ёндашувлари билан мамлакат ижтимоий ҳимоя тизимидаги 
бу каби долзарб аҳамиятга эга масалани тез, сифатли ва самарали амалга оширишга муносиб ҳисса 
қўшади. Ўзбекистонда ҳам сўнгги йилларда ижтимоий ҳимоянинг янги тизимини ривожлантириш йўлида 
олиб борилаётган ислоҳотларда хусусий секторни ногиронлиги бор шахсларни қўллаб-қувватлашга 
фаол жалб этишга эътибор қаратила бошланди. Бундай эътибордан кўзланган мақсад – бу ногиронлиги 
бор шахсларни қадрини таъминлайдиган ижтимоий ҳимоянинг янги тизимини ривожлантиришдир.

